
Delyth Thomas Clerc y Pwyllgor

Stephen Thomas Dirprwy Glerc y Pwyllgor

Ymddiheuriadau:

Gareth Jones

Christine Humphreys 

Alun Pugh

Lorraine Barrett

Dirprwyadau:



Owen John Thomas ar ran Gareth Jones

Datganiadau o Fuddiant:

Cynog Dafis Athro Cofrestredig

Jane Davidson Athrawes Gofrestredig

Pauline Jarman Arweinydd Cyngor Rhondda Cynon Taf 

Huw Lewis Athro Cofrestredig

Owen John Thomas Athro Trwyddedig

Esboniodd y Cadeirydd mai’r cyfarfod hwn oedd yr ail sesiwn o gyflwyniadau llafar a drefnwyd fel 
rhan o adolygiad polisi’r Pwyllgor yng nghyswllt cyflenwi llefydd mewn ysgolion. Derbyniodd y 
Pwyllgor dystiolaeth gan 3 chorff. 

 

 

1.  Bwrdd yr Iaith Gymraeg 

Cynrychiolwyr:

Meirion Prys Jones, Prif Swyddog Addysg

Andrea Miller, Swyddog Addysg Uwch

1.1 Dyma’r pwyntiau a godwyd yng nghyflwyniad Bwrdd yr Iaith:

●     Gofynnodd cynrychiolwyr Bwrdd yr iaith i aelodau’r Pwyllgor eu rhoi eu hunain yn sefyllfa'r 
rhieni hynny sy’n siarad Cymraeg fel iaith gyntaf a chanddynt blentyn pedair oed. Mae’r 
ysgol ddwyieithog leol 20 milltir i ffwrdd ac yn llawn, tra bo’r ysgol Saesneg leol ddwy filltir i 
ffwrdd gyda llefydd i'w cynnig. Hwn yw’r dewis llwm sy’n wynebu llawer o rieni yng 
Nghymru. 

●     Mae’r galw am addysg mewn ysgolion cyfrwng Cymraeg a dwyieithog ar gynnydd ac mae 
angen darparu ar gyfer hynny. Pan agorir ysgolion cyfrwng Cymraeg newydd, buan iawn y 
maent yn llenwi. 

●     Mae nifer y plant sy’n derbyn addysg ddwyieithog erbyn hyn oddeutu 25% o’r holl blant sy’n 
mynychu ysgolion yng Nghymru. 

●     Yn ystod blynyddoedd diweddar, datblygwyd darpariaeth cyfrwng Cymraeg mewn dull ad 



hoc ac yn, aml iawn, o ganlyniad i’r pwysau o du rhieni ar lefel leol. Ni ddylai rhieni orfod 
ymladd am lefydd mewn ysgolion cyfrwng Cymraeg neu ddwyieithog. Dylai pob AALl 
sicrhau fod cynllun strategol cytunedig ar waith ar gyfer addysg cyfrwng Cymraeg. 

●     Tanlinellodd Fwrdd yr Iaith gyflwr llawer o ysgolion cyfrwng Cymraeg, sy’n parhau i 
feddiannu adeiladau is-safonol, yn aml iawn ar ôl i ysgolion cyfrwng Saesneg symud allan 
ohonynt. 

●     Cydnabuwyd ei bod yn dasg anodd i’r AALlau ddarparu’r nifer briodol o lefydd ysgol yn y 
mannau priodol. Dangosodd bapur cychwynnol y Pwyllgor bod 14% o lefydd cynradd ac 
13% o lefydd uwchradd heb eu llenwi ledled Cymru, ond ni ellid gwahanu’r darlun o ran yr 
ysgolion cyfrwng Cymraeg i ddangos a oedd ganddynt hwythau lefydd dros ben neu a oedd 
y galw yn fwy na’r cyflenwad. Mae’n ofynnol i’r AALlau gyfeirio yn eu cynlluniau at 
ddarpariaeth iaith Gymraeg ond, yn aml iawn, mae’r data cefnogol yn annigonol. 

●     Un o’r camau cyntaf i’w cymryd fyddai sicrhau diffiniad cyffredin o’r term "addysg 
ddwyieithog". Nid oes diffiniad cytunedig yn bodoli ar hyn o bryd ac mae hynny’n ei gwneud 
yn anodd iawn casglu data cywir. Rhaid i’r Cynulliad feddu ar y dystiolaeth ystadegol 
berthnasol i gefnogi ei bolisïau, ond nid oes gan Fwrdd yr Iaith hawl statudol i gasglu 
gwybodaeth o’r fath. 

●     Yr oedd data a gasglwyd gan Fwrdd yr Iaith yn dangos bod gan 16 o AALlau ysgolion 
dwyieithog neu gyfrwng Cymraeg dynodedig a oedd naill ai’n llawn neu’n orlawn. 

●     Mae o leiaf 7 AALlau yn y sefyllfa o orfod chwilio am ddarpariaeth y tu allan i’r sir er mwyn 
darparu elfen Gymraeg addysg ddwyieithog, a golyga hynny fod yn rhaid i lawer o 
ddisgyblion deithio’n bell i allu manteisio ar yr addysg hon. 

●     Mae 9 o AALlau wedi agor ysgolion cyfrwng Cymraeg yn ddiweddar neu wedi symud eu 
hysgolion cyfrwng Cymraeg i adeiladau mwy. 

●     Mae 4 AALl wedi cyflwyno ceisiadau 'Menter Cyllid Preifat' llwyddiannus i hyrwyddo’r gwaith 
o agor ysgolion uwchradd cyfrwng Cymraeg newydd. 

●     Mae dros 70% o AALlau yn wynebu gor-danysgrifio mewn ysgolion cyfrwng Cymraeg. 
●     Nododd y Bwrdd hefyd mai gostwng y mae’r gyfradd enedigaethau ar raddfa genedlaethol 

ond mai parhau i gynyddu a wna’r galw am addysg cyfrwng Cymraeg neu ddwyieithog. 
●     Mae hyn oll yn arwydd bod angen i lefydd mewn ysgolion cyfrwng Cymraeg a dwyieithog 

gael eu cynllunio mewn ffordd fwy strategol ac fel rhan integredig o brif ffrwd y ddarpariaeth 
addysgol.

1.2 Diolchodd y Cadeirydd i Fwrdd yr Iaith am y cyflwyniad. Dywedodd y byddai’r materion hyn yn 
rhai a fyddai dan ystyriaeth, o bosib, gan y Pwyllgor Diwylliant pan fo’n dechrau ar ei waith o 
adolygu’r iaith Gymraeg yn ystod y gwanwyn.

1. 3 Cytunodd y Gweinidog fod angen proses well o gasglu data. Awgrymodd y byddai’n bosibl 
sefydlu gweithgor o swyddogion, Bwrdd yr Iaith a Chymdeithas Llywodraeth Leol Cymru i edrych 
ar ddatblygiad strategol y ddarpariaeth cyfrwng Cymraeg mewn ysgolion er bod y cyfrifoldeb am 
gymryd camau gweithredu, yn amlwg, yn parhau gyda’r AALLau.

1. 4 Codwyd y pwyntiau canlynol yn y sesiwn holi ac ateb dilynol: 



●     Byddai Bwrdd yr Iaith yn croesawu’r cyfle i drafod y broses o gasglu data gyda swyddogion 
y Cynulliad a Chymdeithas Llywodraeth Leol Cymru. Derbyniodd ei gynrychiolwyr mai 
mater i bob AALl yw diwallu’r galw am ddarpariaeth leol, gan ddweud hefyd bod angen brys 
am gynllun strategol canolog. Dylai’r Cynulliad ymgymryd â throsolwg a sefydlu strategaeth 
gynhwysol ar gyfer datblygu addysg cyfrwng Cymraeg a dwyieithog. 

●     Yr oedd Deddf Iaith Gymraeg 1992 yn cadarnhau'r hawl y dylai unrhyw un sy’n dymuno i’w 
plant dderbyn addysg cyfrwng Cymraeg allu gwneud hynny, ond ni ddylid gadael yr AALlau 
ar eu pennau eu hunain i ymdopi â’r problemau sy’n codi wrth geisio cyflawni hynny. Yr 
oedd Bwrdd yr Iaith o’r farn y byddai’r AALlau yn croesawu cyfarwyddyd a dull strategol o 
weithredu gan y Cynulliad ynghylch y mater hwn. 

●     Derbynia Bwrdd yr Iaith ei bod yn anodd diffinio pellter "rhesymol" i blentyn ei deithio er 
mwyn mynychu ysgol cyfrwng Cymraeg. Mae barn AALlau unigol yn amrywio ynghylch hyn. 

●     Mae Bwrdd yr Iaith yn amcangyfrif bod maint cyfartalog dosbarth mewn ysgol cyfrwng 
Cymraeg oddeutu 30 ond, unwaith yn rhagor, oherwydd diffyg data, mae rhywfaint o 
amheuaeth ynghylch y ffigwr hwn. 

●     Lle bo ansicrwydd ynghylch y lle sydd ar gael mewn ysgolion uwchradd cyfrwng Cymraeg, 
yr oedd hyn yn rhwystro pobl rhag manteisio ar lefydd mewn ysgolion cynradd cyfrwng 
Cymraeg ac yn llesteirio twf yr iaith. 

●     Yr oedd angen gwell cydweithrediad rhwng AALlau, yn enwedig yn y mannau lle cafwyd 
darpariaeth drawsffiniol. Pan fo gan ysgolion lefydd dros ben, dylid ystyried yr opsiwn o 
ddefnyddio’r rheiny ar gyfer darpariaeth cyfrwng Cymraeg, hyd yn oed os yw hynny’n 
arwain at ysgol lle ceir ffrwd cyfrwng Cymraeg a ffrwd cyfrwng Saesneg. 

1.5 Dywedodd y Gweinidog bod yn rhaid datrys y broblem o ddiffinio addysg cyfrwng Cymraeg a’r 
broblem o gasglu ystadegau defnyddiol. Dangosai ddiddordeb hefyd ym marn y Bwrdd y gellid 
datblygu ffrydiau cyfrwng Cymraeg mewn ysgolion cyfrwng Saesneg sydd eisoes yn bodoli, gyda’r 
cydbwysedd yn newid yn raddol dros gyfnod o amser os oedd digon o alw. 

1.6 Diolchodd y Cadeirydd i gynrychiolwyr Bwrdd yr iaith am eu cyflwyniad a oedd yn llawn 
gwybodaeth. 

 

2) Awdurdod Ysgolion Esgobaethol

Cynrychiolwyr:

Liam Affley, Cyfarwyddwr Ysgolion, Archesgobaeth Caerdydd

Peter R Williams, Cyfarwyddwr Addysg Esgobaeth Llanelwy

Y Parch. Canon Dr Graham Loveluck, Cyfarwyddwr Addysg Esgobaeth Bangor 



Dr Keith Denison, Cyfarwyddwr Addysg Esgobaethol Esgobaeth Mynwy

2.1 Dywedodd y Cadeirydd fod yr Awdurdod Ysgolion Esgobaethol yn cynrychioli’r Eglwys 
Gatholig a’r Eglwys Anglicanaidd yng Nghymru. 

2.2 Ar ran tair Esgobaeth Gatholig Cymru, cafwyd cyflwyniad cryno gan Mr Affley. Dyma bwyntiau 
allweddol y cyflwyniad hwnnw: 

●     Mae cyflenwi llefydd mewn ysgolion yn fater o bwys ym marn yr Eglwys Gatholig yng 
Nghymru. Mae’n cefnogi’r cysyniad o strategaethau "gwerth am bres", ond ni fyddai’n 
cefnogi’r syniad o ddatrys problemau trwy ddefnyddio fformwlâu rhy syml. 

●     Lleolir ysgolion yr Eglwys Gatholig mewn tair esgobaeth: Caerdydd, Wrecsam a Mynyw. At 
ei gilydd, maent yn darparu ar gyfer 77 o ysgolion cynradd a 15 o ysgolion uwchradd ac yn 
gwasanaethu anghenion oddeutu 17,000 o ddisgyblion. Mae’r holl ysgolion hyn yn rhai a 
gynorthwyir yn wirfoddol ac, oherwydd hynny, mae eu sylfaen gyfreithiol yn wahanol i 
ysgolion eglwysig dan reolaeth wirfoddol; mae pob corff llywodraethol yn awdurdod 
mynediad yn ei hawl ei hun. 

●     Awgrymodd Mr Affley y dylid bod yn wyliadwrus os am ymdrechu i wneud i ffwrdd ag 
unrhyw lefydd sydd dros ben. Ni ddylid gwneud i ffwrdd â phob lle gwag, rhag ofn y bydd y 
galw’n cynyddu yn y dyfodol. 

●     Dylid rhoi ystyriaeth i 3 prif ffactor wrth drafod cyflenwi a rhesymoli llefydd mewn ysgolion: 
●     darparu cludiant i’r ysgol briodol agosaf, 
●     yr opsiynau ar gyfer gwneud defnydd adeiladol arall o le sydd dros ben, er enghraifft, 

ystafelloedd adnoddau neu ddarpariaeth feithrin; 
●     ac, yn bwysicach fyth, efallai, y mater o ddewis rhieni. Mewn rhai ysgolion Catholig, mae’r 

llywodraethwyr yn wynebu galw cynyddol i dderbyn plant. Er bod gan rai ysgolion lefydd 
dros ben, mae rhai yn orlawn ac mae nifer yr apeliadau am fynediad hefyd ar gynnydd. 

●     Teimla’r Eglwys Gatholig bod cydweithrediad clos gyda’r Awdurdodau Addysg Lleol i 
gynhyrchu Cynlluniau Trefniadaeth Ysgol, ac i ddarogan niferoedd y disgyblion, yn gwbl 
hanfodol at y dyfodol. O safbwynt Esgobaeth Caerdydd, mae yn y broses o sefydlu panel 
adolygu esgobaethol a fydd yn edrych ar grynswth yr ysgolion Catholig yn y ddinas. Bydd yr 
astudiaeth hon, sydd i’w chwblhau erbyn 2002, yn cynnwys astudiaeth o gyflenwi llefydd 
mewn ysgolion. 

4.  Ar ran y Cyfarwyddwyr Addysg Esgobaethol, yr Eglwys yng Nghymru, cododd Peter 
Williams y pwyntiau allweddol a ganlyn: 

●     Mae’r nifer arwyddocaol o ysgolion enwadol a geir yng Nghymru, yn ogystal â chynnig 
amrywiaeth a dewis, yn cyfrannu mewn ffordd bositif hefyd at nod penodedig y Cynulliad 
Cenedlaethol i godi safonau. 

●     Mae 178 o Ysgolion yr Eglwys yng Nghymru, 175 o ysgolion cynradd a 3 ysgol uwchradd. 
Dosberthir yr ysgolion hyn rhwng 6 Esgobaeth Cymru, ond anghyson yw patrwm y 
ddarpariaeth ar draws yn AALlau. 

●     Mae’r Arglwydd Dearing, ar hyn o bryd, yn ymgymryd ag adolygiad o Ysgolion Eglwysig a 



disgwylir adroddiad maes o law. Mae’r adroddiad interim, a gyhoeddwyd yr wythnos hon, yn 
cysylltu arbenigrwydd yr Ysgolion Eglwysig gyda’u heffeithioldeb ac yn galw am gynnydd yn 
eu nifer, yn enwedig yn y sector uwchradd. 

●     Mae mwyafrif helaeth o ysgolion yr Eglwys yng Nghymru yn ysgolion cymunedol mewn 
pentrefi lleol. Yn ogystal â gwasanaethu’r gymuned leol, maent yn aml yn derbyn plant o’r 
tu allan i ddalgylch yr ysgol pan fo rhieni wedi mynegi y byddai’n well ganddynt i’w plant 
dderbyn addysg enwadol. Tuedda’r Ysgolion Eglwysig i fod yn boblogaidd ac yn or-
danysgrifedig, gan arwain at apeliadau mynediad aml. 

●     Mae’r Eglwys yng Nghymru yn gweithio’n glos gyda’r rhan fwyaf o AALlau yn eu cyfrifoldeb 
o reoli’r llefydd mewn ysgolion. Mae yna bartneriaethau effeithiol, yn enwedig yn yr 
awdurdodau lleol, lle darperir cynrychiolaeth Esgobaethol, gyda hawliau pleidleisio, yn 
strwythur llunio penderfyniadau yr awdurdodau hynny. Nid yw’n gweithio gystal yn y lleiafrif 
o AALlau nad ydynt yn llwyddo i ymgynghori â’r Awdurdodau Esgobaethol ynghylch eu 
Cynlluniau Trefniadaeth Ysgol. 

●     Ynghylch y mater o lefydd dros ben mewn ysgolion bychain, nid yw’r Eglwys yng Nghymru 
yn derbyn bod cyswllt anochel rhwng ysgolion bychain a methiant i gyflwyno cwricwlwm 
eang yn ddigonol. Mae llawer o’r ysgolion bychain iawn yn cyrraedd safonau uchel iawn. 

●     I gloi, yr oedd Mr Williams yn ffyddiog y gallai’r Eglwys yng Nghymru barhau i weithio gydag 
AALlau a’r Cynulliad Cenedlaethol i ddarparu addysg o’r radd flaenaf o fewn fframwaith 
Cristnogol ar gyfer canran helaeth o blant Cristnogol yng Nghymru. Croesawodd y cam o 
atgyfnerthu addysg enwadol yn Neddf Safonau a Fframwaith Ysgolion 1998 ac yr oedd yn 
ddiolchgar am yr anogaeth a’r gefnogaeth a dderbyniwyd gan swyddogion ac aelodau’r 
Cynulliad. 

2.4 Codwyd y pwyntiau canlynol yn y sesiwn holi ac ateb dilynol:

●     Yr oedd y Cynulliad hefyd o’r farn ei bod yn hanfodol i’r awdurdodau’r lleol ymgynghori’n 
llawn gyda’r Awdurdodau Esgobaethol ynghylch eu Cynlluniau Trefniadaeth Ysgol ac yr 
oedd swyddogion yn archwilio’r agwedd hon ar bob Cynllun drafft o’r fath a gynhyrchir ar 
hyn o bryd. 

●     Mae’r cyllid sydd ar gael yn fater allweddol wrth greu ysgol newydd. Mae adroddiad Dearing 
yn annog pob esgobaeth i greu un ysgol uwchradd o fewn ei hardal. Os mai cynyddu a 
wnaiff nifer yr ysgolion a gynorthwyir yn wirfoddol (yn dilyn mabwysiadu’r Rheoliadau Newid 
Categori newydd), gobeithia’r Eglwys yng Nghymru weld cynnydd cyfatebol yn y grant 
cyfalaf i ysgolion a gynorthwyir yn wirfoddol. 

●     Derbyniodd Mr Affley bod yna ysgolion a chanddynt lefydd dros ben, ond yr oedd yn ffafrio 
dull graddol o ymdrin â’r broblem hon, yn hytrach na gwasgu dannedd yn ddi-oed. Mae’n 
rhaid i’r ateb, yn wir, roi ystyriaeth i sawl peth: yr agweddau cymunedol o addysg, dysgu 
gydol oes a’r angen am fwy o addysg feithrin. 

●     Gwadodd Mr Affley yr awgrym bod rhai ysgolion Eglwysig yn gweithredu polisi mynediad 
trwy ddethol ar sail gallu. 

●     Ystyriodd y Cadeirydd a oedd, yn yr oes sydd ohoni, anghysonder yn y ffaith bod rhieni neu 
deuluoedd Anghydffurfiol, nad oes ganddynt unrhyw gred grefyddol arbennig, yn anfon eu 
plant i ysgolion yr Eglwys yng Nghymru. Ystyriodd hefyd a fyddai’r gwaith o resymoli 



ysgolion gwledig bychain yn cael ei lesteirio pe bai un ohonynt yn ysgol eglwysig. 

4.  Diolchodd y Cadeirydd i’r Awdurdod Ysgolion Esgobaethol am sesiwn a oedd yn 
llawn gwybodaeth. 

3) ESTYN

Cynrychiolwyr:

Mike Haines, Pennaeth yr Is-adran Arolygu: Addysg Gynnar a Chyn 16 oed

Gareth Adams, Arolygydd ei Mawrhydi

Bob Swain, Arolygydd ei Mawrhydi

 

1.  Rhoes ESTYN sylwadau ar 3 elfen yr adolygiad polisi. Yn gyntaf, ar "sefydlu beth 
yw’r lefel optimaidd o lefydd gwag, gan ganiatáu ar gyfer hyblygrwydd: 

●     Mae AALlau yn gwybod, fel arfer, beth yw’r newidiadau y dymunent eu gwneud i resymoli’r 
ddarpariaeth o lefydd yn yr ysgolion. Mae’r cynnydd, fodd bynnag, yn anwastad ac nid yw’r 
ewyllys wleidyddol yn bodoli mewn rhai awdurdodau i wneud penderfyniadau anodd. 

●     Cymhlethir y sialensiau sy’n wynebu’r AALlau gan ystod o ffactorau ac mae’n anodd, yn 
aml iawn, darbwyllo’r rhai a chanddynt ddiddordeb personol y byddai’n fanteisiol newid. 
Mae dymuniadau’r rhieni, yn aml iawn, yn ffactor allweddol. Yn wir, mae effeithiau dewis y 
rhieni, yn aml iawn, yn creu llefydd gwag. 

●     Mae ESTYN yn cefnogi’r defnydd addysgol da a wneir, yn aml iawn, o lefydd gwag. Mae 
defnydd o’r fath yn cynnwys cyfoethogi’r cwricwlwm ac atgyfnerthu’r cysylltiadau o fewn y 
gymuned. Nid oedd ysgolion gorlawn yn cynnig amodau gweithio da i’r disgyblion nac i’r 
staff. 

 

1.  Yn ail, pennu’r costau o gadw llefydd dros ben 

●     Mae arbedion ariannol yn deillio’n bennaf o gau ysgolion cyfan neu safleoedd, neu o 
ailddynodi’r adeiladau’n glir at ddefnydd cymunedol neu arall. 

●     Teimlai ESTYN y dylid ymgymryd â’r gwaith o gyfrifo’r nifer o lefydd a, thrwy hynny, y nifer 
o lefydd dros ben, y byddai modd iddynt gael eu costio, mewn ffordd hyblyg: nid oedd y 
fformwla bresennol yn cydnabod, er enghraifft, ei bod yn bosib y byddai ar ddosbarthiadau 
o oedran cymysg angen mwy o le na dosbarthiadau yn cynnwys grwpiau o un flwyddyn. 

●     Wrth bennu costau ariannol y llefydd dros ben, dylid rhoi ystyriaeth arbennig i ysgolion 



gwledig bychain, ysgolion cyfrwng-Cymraeg ac ysgolion enwadol. 
●     Fodd bynnag, o ystyried yr angen i amddiffyn rhai o’r ysgolion hyn, mae gan rai AALlau 

mewn rhai ardaloedd gwledig, lle mae mwyafrif y trigolion yn Gymraeg eu hiaith, gynlluniau 
i gyfyngu ymhellach ar lefydd gwag. 

1.  Yn olaf, dynodi’r camau y mae’n rhaid i awdurdodau lleol eu cymryd i reoli eu stociau 
o lefydd ysgol yn effeithiol. 

●     Yr oedd y rheidrwydd i gynhyrchu Cynlluniau Trefniadaeth Ysgol yn sbardun i bob 
awdurdod roi ystyriaeth i’w gwaith o reoli’u stociau o lefydd ysgol mewn modd strategol. 
Mae’n rhaid i AALlau roi ystyriaeth i ymarfer da, gan gynnwys adolygu maint dosbarthiadau 
yn rheolaidd, gwerth ymgynghori eang, gwella ansawdd y ddarpariaeth addysgol a herio’r 
modd y mae pobl, yn draddodiadol, yn amgyffred terfynau dalgylchoedd ysgolion. 

●     Mae ESTYN o’r farn y dylai AALlau fwrw ymlaen â’u cynlluniau i resymoli’r ddarpariaeth 
gynradd ymhellach. Mae cau ysgolion uwchradd yn fater mwy dadleuol, ond gallai fod 
achos dros wneud hynny mewn ardaloedd trefol ac yn y cymoedd. Yr oedd dosbarthiadau 
chweched dosbarth bach yn broblem yr oedd angen rhoi sylw iddi. 

●     Yn y sector cynradd, yr oedd ysgolion bychain yn perfformio gystal â’r ysgolion mwy ond, 
yn y sector uwchradd, yr oedd yr ysgolion mwy, yn ôl pob golwg, yn perfformio’n well. 
Cafwyd cylch cythreulig mewn rhai ardaloedd trefol o ysgolion lle’r oedd safonau a oedd yn 
gostwng yn arwain at ddiffyg diddordeb ymysg rhieni, gostyngiad yn nifer y disgyblion, a 
mwy o broblemau gyda pherfformiad. Nid oedd uno dwy ysgol fach o’r fath, a oedd yn 
ymdrechu i ymdopi, yn ateb effeithiol i’r broblem bob tro. Yr ysgolion bychain sydd wedi 
cyflawni’r cynnydd mwyaf yn ystod y blynyddoedd diweddar yw’r rhai sydd wedi rhoi 
blaenoriaeth i ddatblygu cysylltiadau cymunedol ac wedi harneisio talentau ystod eang o 
bartneriaid. 

1.  Cafwyd y sylwadau canlynol yn y sesiwn holi ac ateb dilynol: 

●     Mae ESTYN ar fin cyhoeddi adroddiad am y ddarpariaeth ôl-16 sydd ar ddod. 
●     Cefnogai’r sylwadau ynghylch gallu ysgolion i ddwyn cymunedau difreintiedig ynghyd, ond 

yr oedd angen atebion creadigol mewn rhai ardaloedd; un ateb, o bosib, fyddai aruno ysgol 
lwyddiannus ac ysgol lai llwyddiannus fel bod llwyddiant y naill yn dylanwadu ar y llall. 

●     Y ffactor cryfaf sy’n dylanwadu ar bresenoldeb disgyblion yn yr ysgol yw pryder rhieni 
ynghylch triwantiaeth. 

●     Mewn ymateb i gwestiwn gan y Gweinidog, cytunodd y gallai ffederasiwn o sawl ysgol 
fechan weithio’n dda, hefyd cydweithio llai ffurfiol megis rhannu athrawon arbenigol (ee 
mewn cerddoriaeth). 

●     Nid oedd gan ESTYN farn bendant am y maint lleiaf a fyddai’n ymarferol bosibl ar gyfer 
ysgol gynradd. Yr oedd dyrnaid o ysgolion a chanddynt un athro yn unig, ac mewn bron i 
chwarter o’r ysgolion cynradd, yr oedd tri o athrawon, neu lai. Yr oedd sialensiau mawr yn 
wynebu’r athrawon hyn, yn enwedig o ran addysgu ystod oedran eang o fewn un dosbarth 
ond, yn aml iawn, yr oeddent yn wynebu’r her ac yn cyflawni canlyniadau da. Ni fyddai 
ESTYN yn mynd ati i argymell dosbarthiadau o oedran cymysg. Po fwyaf o grwpiau 



blwyddyn a gafwyd mewn un dosbarth, yr anoddaf oedd y dosbarth hwnnw i’w reoli. Mae’n 
debyg y byddai penaethiaid yn dweud mai’r maint delfrydol ar gyfer ysgol gynradd, yn eu tb 
hwynt, fyddai oddeutu 210 o ddisgyblion a 900 ar gyfer ysgol uwchradd. Mae dosbarthiadau 
chweched dosbarth o oddeutu 80-100 o ddisgyblion yn ymarferol bosibl o safbwynt 
economaidd. 

Mae ESTYN yn ymwybodol o’r pwysau trwm sydd ar athrawon mewn ysgolion bychain ac yn 
ceisio sicrhau nad ydynt yn rhoi’r un disgwyliadau iddynt. Yr oedd llai o ymgeiswyr ar gyfer y 
swyddi trwm ac ynysig hyn mewn ysgolion bychain.

1.  Diolchodd y Cadeirydd i ESTYN am ddod i’r cyfarfod. Daeth â’r sesiwn i ben trwy 
ddweud bod cwestiynau pwysig wedi’u tanlinellu yn y cyfarfod. Ymysg y rhain oedd 
yr angen i sefydlu safbwynt cyffredin tuag at addysg cyfrwng Cymraeg, yn anad dim 
er mwyn casglu’r data priodol. Yr oedd gwneud i ffwrdd â llefydd dros ben 
gwastraffus mewn ysgolion ac eto, taro’r cydbwysedd cywir trwy gefnogi ysgolion 
bychain, ysgolion gwledig, ysgolion enwadol ac ysgolion mewn ardaloedd 
difreintiedig yn gwestiwn hynod bwysig ac anodd yr oedd angen i’r Cynulliad fynd i’r 
afael ag ef. 

2.  Y cam nesaf fyddai i’r Clerc gynhyrchu adroddiad drafft o’r trafodaethau hyd yma i’w 
ystyried gan y Pwyllgor yn y Flwyddyn Newydd. Bydd y Comisiwn Archwilio hefyd yn 
cynnal archwiliad o’r wybodaeth ystadegol ynghylch cyflenwi llefydd ysgol; bydd eu 
hadroddiad hwynt ar gael ym mis Mawrth, a chyn i’r Pwyllgor ddod i unrhyw 
gasgliadau dylai gael y cyfle i ystyried hyn. Gofynnodd y Cadeirydd i’r Clerc gynnwys 
hyn fel eitem ar agenda’r gwanwyn ac i gysylltu gyda’r Comisiwn Archwilio ynghylch 
yr union amseriad.

Daeth y cyfarfod i ben am 16.40awr.

 

Ysgrifenyddiaeth y Pwyllgor

Rhagfyr 2000

